
“Сугыш һәм тыл ветераннары – безнең авылдашлар”
(дәрес эшкәртмәсе)
Сыйныф: 5-9.
Дәрес тибы: Берләштерелгән дәрес (яңа белемнәр үзләштерү һәм кулланма эшчәнлек).

Максат: Укучыларда туган авылының сугыш һәм тыл ветераннарына карата хөрмәт, горурлык хисләре тәрбияләү, аларның батырлыкларын өйрәнү аша патриотик тәрбия бирү.
- 1941-1945 еллардагы Бөек Ватан сугышында катнашкан хатын-кызларның, тыл хезмәтчәннәренең, сугыш чоры балаларының батырларча үткәне турында хәтерне саклау;
- сугыш елларында хәрби хәрәкәтләрдә катнашкан һәм тылда хезмәт куйган хатын-кызлар турында кайгырту ;
- Ватан тарихы белән кызыксынуны үстерү, патриотик хисләр, сугышта катнашучы хатын - кызларның, һәлак булган толларның һәм тыл хезмәтчәннәренең каһарман үткәне өчен ихтирамлы мөнәсәбәт һәм горурлык тәрбияләү.
Бурычлар:
1. Белем бирү: Укучыларны үз авылыннан чыккан сугыш һәм тыл ветераннарының исемнәре, язмышлары һәм батырлыклары белән таныштыру.
2. Үстерү: Укучыларның эзләнү-тикшеренү эшчәнлеген үстерү, мәгълүмат туплау, аны системалаштыру һәм тәкъдим итү күнекмәләрен камилләштерү. Тарихи чыганаклар (фотолар, хатлар, истәлекләр) белән эшләү күнекмәләрен булдыру.
3. Тәрбияви: Өлкән буынга хөрмәт, туган якка мәхәббәт, ватанпәрвәрлек һәм актив гражданлык позициясе тәрбияләү .
Җиһазлау:
· Интерактив такта (презентация өчен)
· “Безнең авылдашлар – сугыш һәм тыл ветераннары” дигән стена газетасы, слайдлар, видео
· Ветераннарның фотосурәтләре, хатлары, хезмәт кенәгәләре күчермәләре (музей яки гаилә архивларыннан)
· Аудиоязмалар (ветераннарның истәлекләре, сугыш еллары җырлары)
· “Хәтер китабы” 
Дәрес барышы:
I. Оештыру өлеше (2-3 мин)
· Укучыларны сәламләү.
· Дәрескә әзерлекне тикшерү.
· Дәрескә кереп китүне булдыру. (Сугыш елларындагы “Сугыш турында” романс һәм “Катюша” җырының бер куплеты яңгырый).
Укытучы сүзе: Исәнмесез, укучылар. Кәефләрегез ничек? Бүген безнең дәре бик үзенчәлекле. Без бүген еллар кайтавазы аша үзебезнең авылдан чыккан “батырлар” турында сөйләшәчәкбез. Эйе, мин ялгышмадым, чунки ул авылдашларыбызның ул вакыттагы батырлыклары әйтеп бетергесез, хәтта аларның кайберләре ул вакытта  балалар гына булсалар да. Әйдәгеә әле, бер-беребезгә карап елмаешып, күтәренке күңел белән дәресебезне башлап җибәрик.
II. Актуальләштерү һәм максат кую (5-7 мин)
Укытучы сүзе: “Укучылар, без бүгенге дәрестә ерак тарихка сәяхәт кылачакбыз. 1941-1945 еллардагы Бөек Ватан сугышы... Бу бит безнең авыл тарихыннан да аерылгысыз бер өлеш. Әйтегезче, сугыш дигән сүзне ишеткәч, сезнең күз алдыгызга нәрсә килә?” (Укучыларның җаваплары тыңлана).
“Без бүген дәреслектәге генә түгел, ә чын-чынлап яшәгән, сугышта һәм тылда фидакарь хезмәт куйган кешеләр – безнең авылдашлар турында сөйләшәбез. Дәресебезнең темасы: “Сугыш һәм тыл ветераннары – безнең авылдашлар” (Тактада тема ачыла).
Максат кую: “Без бүген үзебезнең авылдашларның сугыш елларындагы язмышларын өйрәнергә, аларның батырлыкларына бәя бирергә һәм “Ни өчен без аларны онытырга тиеш түгел?” дигән сорауга җавап эзләрбез”.
III. Яңа белемнәр үзләштерү (15-20 мин)
“Сугыш безнең авылга килгәндә...” (3-4 мин)
     1945 елның Җиңү китергән сөенечле ул көненнән соң күпме генә еллар үтмәсен, фашизм һәлакәтеннән бөтен дөньяны коткарып калган җиңүчеләр буыны, аның тиңдәшсез батырлыгы күпмилләтле халкыбыз хәтерендә мәңге сакланачак. Безнең солдатлар үз-үзләрен аямыйча, үз гомерләрен корбан итеп дөньядагы иң коточкыч афәтне туктаттылар, кеше үтерүгә корылган фашист режимын тар-мар иттеләр.
      Рәхимсез сугыш озын-озак дүрт ел буе туган җиребезне телгәләде, туганнарыбызны, якыннарыбызны тартып алды, күпме кешене туган туфракларыннан йолкып, чит җирләргә, үлем кочагына илтеп ташлады, күпмесен яралады, имгәтте. Сугышның төзәлмәс яралары әле дә сызлый, күпме авыл һәм шәһәрләребез, урман-кырларыбыз сугыш эзләрен әле дә саклый. Куеннарына исемсез батырларның гәүдәләрен сыендырган күпсанлы туганнар каберлекләре шул дәһшәтле елларны хәтерләтеп йөрәкләрне сыкрата. Бөек Җиңүнең бәһасе әйтеп бетергесез югары булды. Безнең моны онытырга хакыбыз юк. Дистәләрчә миллион ватандашларыбыз канкойгыч сугыш кырларында мәңгегә башын салды, концлагерь мичләрендә янып көлгә әйләнде, чолганыштагы Ленинградта ачлыктан кырылды, фашист бомбалары астында калды; госпитальләрдә - авыр яралардан, нацистлар коллыгында - ерткычларча җәзалаулардан, тылда исә хәлдән килмәслек авыр хезмәттән вафат булды.
        Күпмилләтле Татарстан гына да фронтка 700 меңнән артык улын һәм кызын озатты, аларның яртысы диярлек туган җиренә әйләнеп кайтмады... Бу сугыш аналар йөрәгенә гомерлек кайгы-хәсрәт салды.
      Без сугыш кырларындагы тиңдәшсез батырлыклары һәм тылдагы тырыш хезмәтләре белән Бөек Җиңү көнен якынайткан ватандашларыбызны һичкайчан онытмаска, һәлак булганнарны данга күмәргә, исәннәр турында һәрчак кайгыртырга тиешбез. 
 Безнен авылыбызда инде ветераннар калмады, лэкин алар турында  истәлекләр бик куп калды һәм аларны онытырга безнен хакыбыз юк. 
(ВЕТЕРАННАР презентация. Приложение №1)

“Алар яу кырларында” (Сугыш ветераннары) (5-7 мин)
Укучыларның алдан әзерләнгән чыгышлары. 2-3 укучы авылдаш сугыш ветераны турында сөйли. (Мәсәлән: “Мин сезгә үзенең батырлыгы өчен орден алган бабам турында сөйләргә телим...” Мустафин Шамиль үзенең бабасы Мустафин Гаяз турында сөйли, аннан аның батырлыгын кабатлаган әтисе Мустафин Ленар турында сөйләшү ).

Хәрби фотолар күрсәтелә, “Үлемсез полк” акциясе турында искә алына .

“Тыл – фронтка”  (5-7 мин).

Укытучының сүзе: Сугыш чоры балалары... Аларның да инде иң-иң кечкенәсенә 80-90 яшь. Вакыт аяусыз. Җиңү көнен якынайткан тыл ветераннарыбыз әкрен-әкрен арабыздан китеп баралар. Саклыйсы, кадерлисе иде аларны!
1. Сабый гына идек ул елларда,
Җирләр сөреп, иген икмәдек.
Әткәйләрне сагнып елый-елый
Чүп утадык, башак чүпләдек.
Торып “кояш белән” көянтәләп
Су ташыдык тракторларга.
Йотып ачлык хисен, юандык без,
Тургай моңын тыңлап кырларда.
2. Тулпар атлар киткәч яу кырына
Үгез-тана керде тәртәгә.
Күпме малай үгез “дулавыннан”
Үксегәндер язгы иртәдә?!
3. Әниләр, әбиләр, без- үсмерләр
Урак урдык, бергә ярышып.
Истәлеккә кәкре урак эзе
Бармакларда калды ябышып.
4. Урган учмалардан көлтә бәйләп,
Сосланнарны бик күп тездек без.
Көнне төнгә ялгап, кырда эшләп,
Якынайттык җиңү көнен без.

        Әйе, сугыш чорында Авыл җирендә бары картлар, хатын-кызлар һәм балалар гына кала. Бөтен авырлыкларны җиңеп алар “Барысы да фронт өчен, барысы да Җиңү өчен” дигән лозунг астында эшлиләр.  Колхозлар хәрби шартларда эшләүгә күчерелә. Аларнын эш сәгате 18әр, хәтта 20шәр сәгатькә сузыла. Беркем дә авырсынмый, беркем дә сыкрамый.  
        Ир-атлар сугыш кырларында батырларча көрәшкәндә, тылда калган карт-коры, хатын-кызлар, үсмер балалар җиңүгә үз өлешен кертә: көнне төнгә ялгап, завод- фабрикаларда эшлиләр, үзе ач килеш фронт өчен икмәк үстерәләр, төн йокламый оекбаш- бияләйләр бәйлиләр, терлек үстерәләр, кием тегәләр... Алар да фронтның алгы сызыгында булды шул. “Бар нәрсә фронт өчен, барысы да җиңү өчен” – тыл батырларының девизы менә шулай була шул. (Презентацияне карап авылыбызның тыл ветераннарыбыз белән таныштыра бару. Приложение №2).
IV. Белемнәрне ныгыту һәм куллану (10-12 мин)
1. Төркемнәрдә эш (4-5 мин):
Сыйныф 3 төркемгә бүленә. Һәр төркемгә сораулар язылган карточкалар бирелә.
1 төркем: “Ни өчен тыл хезмәтчәннәрен дә ветераннар дип атыйбыз? Аларның хезмәте Җиңүгә ничек ярдәм иткән?”
2 төркем: “Сезнеңчә, ветераннарга карата безнең бурыч нәрсәдән гыйбарәт? Аларга ничек ярдәм итәргә була?” .
3 төркем: “Әгәр дә сездән “Хәтер эстафетасы”н дәвам итәргә кушсалар, сез нәрсә эшләр идегез?”
2. Фикер алышу (5-7 мин):
Төркемнәр үз фикерләрен әйтәләр. Укытучы фикерләрне йомгаклый, тулыландыра. Ветераннарның хәлен белергә, аларга ярдәм итәргә кирәклеге турында басым ясый.
Шуннан соң “Ветераны тыла” дигән видеоны карыйбыз (Приложение №3)
V. Рефлексия һәм йомгаклау (3-5 мин)

Укытучы: “Бүген без сугышның кайгылы да, батырлыклы да битләрен актардык. Бу дәрестән сезнең күңелегездә нинди хисләр калды?”
· “Синхвейн” (иҗади эш) ысулы: укучыларга “Ветеран” сүзенә биш юллык шигъри форма төзергә тәкъдим ителә. (Мәсәлән: Ветеран. Батыр, көчле. Ватан саклый, хезмәт итә, хәтер калдыра. Без алар алдында бурычлы. Бабай.)
· Укучыларга бүгенге дәрестән алган тәэсирләрен бер сүз белән әйтү.
Өй эше (2 мин):
1. Һәркем өчен: Ветераннарга багышлап “Рәхмәт хаты” язу (иҗади эш).
2. Сайлау буенча: “Минем гаилә шәҗәрәсендә сугыш” дигән темага мини-тикшеренү эше әзерләү (фотолар, документлар белән). Яисә ветераннарның берсенең тормыш юлын өйрәнеп, “Хәтер дәфтәре” өчен бит тутыру .
Кулланылган әдәбият һәм интернет-чыганаклар:
· Мәктәп музее фонды материаллары
· Авылдашлар истәлекләре
     

